ŽIVOT I ZDRAVLJE

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Braćo moja u Dini Islamu! Dvije najveće i najvažnije blagodati koje nam je Dragi Allah podario jesu ŽIVOT i ZDRAVLJE. Zato mi onoga, kome želimo da se zahvalimo ili da mu iskažemo svoju ljubav i prijateljstvo, obično blagosiljamo riječima: ''Živ i zdrav mi bio!'' I zato na tim blagodatima treba da budemo zahvalni Dragom Allahu te da ih dobro čuvamo. 
Naš Poslanik, s.a.v.s., nas je podučio da dug život i lijepo zdravlje najlakše možemo postići SADAKOM. S tim u vezi želim s vama da podijelim životnu priču šejha Abdulhadija Bedle, imama velike džamije u Halepu u Siriji, koji pripovijeda slijedeće:

 ''Nakon što sam se oženio Allah me je počastio sinom. Međutim, naša roditeljska radost nije dugo trajala, jer nam je sin teško obolio. Nakon nekog vremena doktori su digli ruke od njega i u bolnici su ga samo održavali u životu. Njegovo stanje se pogoršavalo iz dana u dan, a naša tuga je bila sve veća i veća. Nadam se da shvatate šta znači kad nekome prvo dijete umire pred očima.
Jedan moj bliski prijatelj nas je uputio na jednog specijalistu, kome smo donijeli sina u jako lošem stanju. Visoka temperatura, koju nismo mogli da spustimo, nagrizala je njegovo tijelo i moždane ćelije. Kad ga je doktor pregledao rekao je da bi dijete, ako mu se do jutra ne spusti temperatura, moglo da umre. Subhanallah, u kakvim je mukama bio. Vratili smo se kući, kako nam je doktor i savjetovao, da se malo odmorimo i smirimo. Ali, kako da se smirimo?

Supruga je popila tabletu za spavanje, a ja sam u neko doba ustao i klanjao noćni namaz. Zatim sam sjeo pored prozora i gledao u mjesec. Moje misli su bile sa mojim sinom. Potom sam uzeo kaput i izašao na ulicu te bezidejno lutao. Dok sam tako hodao na um mi je pao hadis Poslanika, s.a.v.s.: ''Liječite svoje bolesne sadakom.'' Međutim, kome da dam sadaku tako kasno? Ako nekom pokucam na vrata ljudi će misliti da sam lud.
Skoro sam bio odustao od te ideje kad na ulici vidjeh jednu gladnu mačku. Odmah sam se sjetio hadisa kad su ashabi, r.a., upitali Poslanika, s.a.v.s.: ''Da li i u našoj stoci imamo nagradu?'', pa je Poslanik, s.a.v.s., odgovorio: ''Da, svaki lijep odnos prema njima je dobro djelo.''
Ušao sam u kuću i uzeo komadić mesa te je nahranio. Zatim sam se vratio u kuću i našao svoju suprugu budnom. Rekla mi je da sjednem pored nje a onda mi je ispričala slijedeće: 
''Sanjala sam čudan san. Šetala sam sa sinom kad se iznenada pojavi ogromna crna ptica na nebu. Počela je da kruži iznad nas a onda je krenula u napad. Privila sam sina uza se i branila ga svom svojom snagom. Bila sam uplašena i nisam znala šta da radim. Dok sam se borila, iznenada se pojavila mačka koja napade pticu. Kad god bi ptica naletila mačka bi je dočekala, sve dok se ptica nije povukla. Nakon toga sam se probudila.''
Ja sam se na to samo blago nasmiješio i rekao joj: ''Na hajr, akobogda.'' Čim je svanulo, požurili smo u bolnicu. Kad smo stigli doktor nas je dočekao nasmijan. Obavijestio nas je da se pred samu zoru temperatura spustila na normalu te da je dječak otvorio oči i došao sebi. Allahu ekber! Tako mi Allaha, nakon samo dva dana naš sin se ponovo sasvim normalno igrao sa ostalom djecom. Dok vam ovo pričam moj sin ima 17 godina i hafiz je Kur’ana, hvala Allahu, izučava šerijatsko pravo i već je aktivan kao vaiz u džamiji Ridvan u kojoj sam ja imam.''
Braćo moja! Pred nama je danas jedna lijepa prilika da podijelimo sadaku, odnosno, da učestvujemo u sergiji za renoviranje jednog vrlo važnog vakufa – Islamske realne gimnazije u Beču. Nakon renoviranja njen kapacitet će biti 550 učenika, a u sklopu renoviranja planirana je i izgradnja osnovne škole i obdaništa. Davanjem svojih priloga mi učestvujemo u obrazovanju naše djece i omladine te njegovanju islamskog identiteta u Austriji. Pri tome još treba da imamo u vidu da se naši prilozi ubrajaju u trajnu sadaku, u koju možemo upisati sebe i svoje porodice, kao i svoje merhume.
Na kraju, molim Dragog Allaha da nam podari hairli život i lijepo zdravlje. Amin.
